
VIDAS IRRENOVABLES
Francisco José Vaquero Robustillo , 2025

A substitución das fontes de enerxía baseadas en
combustibles fósiles por fontes de enerxía
renovables está a esnaquizar os ecosistemas, as
economías e as sociedades do mundo rural en
España. A falta de planificación e a nefasta xestión
das administracións públicas está a poñer nun
grave perigo a supervivencia do mundo rural. Algo
que viña para salvar o medioambiente e rexurdir a
vida das aldeas, paradoxalmente estase
convertendo en todo o contrario. 

Ante esta situación alarmante, moitas persoas
resístense a ver morrer os seus territorios e están a
dar as súas vidas para poder frear esta situación.

Por que un documental sobre o impacto das enerxías renovables? É a nosa
segunda película. Nós somos dun pobo chamado Cabeza del Buey, en Badaxoz, e
decidimos que iamos facer documentais ambientados no mundo rural. Aínda que máis
adiante saia unha idea que non vaia por aí. O primeiro foi sobre a gandería e o
segundo sobre isto porque empezamos a escoitar que todo este despregamento non se
estaba levando a cabo da maneira tan bonita que nos dicían as institucións. Vimos que
había un tema e podíase facer un documental para denunciar como se estaba
maltratando ao mundo rural con estas infraestruturas.

Que é o que máis che sorprendeu cando falaches con xente afectada
directamente? Posiblemente o desamparo, o indefensos e sós que están ante as
administracións públicas. Non están tendo en conta as formas de vida e as persoas que
levan convivindo coa natureza nas contornas rurais desde hai séculos. Agora esas
persoas están desamparadas. Teñen unha sensación de que ninguén as protexe nin as
escoita cando os primeiros en escoitalos terían que ser as administracións públicas,
porque están para servirnos e non para servir os intereses das grandes corporacións.

Como se produce ese abandono das administracións en relación ás grandes
empresas que se instalan? Os afectados atopan unha maraña burocrática
imposible de desenredar? Exactamente. Tes que coller o que che dan si ou si. Ou
ben polo que che veñen dando, que é o que decida a empresa, ou se non queres entrar
no xogo falan coa administración, declárase de utilidade pública e leva a cabo a
expropiación. Morra o conto sen ter en conta absolutamente nada desas persoas. En
moitos casos nin sequera estas persoas se decatan de que teñen un proxecto enriba ata
que a construción está case realizada. Nin sequera os concellos informan a veciñanza

Que fan os afectados cando se ven co proxecto encima? Principalmente vese o
proxecto construído cando se fai en monte público. Cando é privado tenche que
chegar unha carta, aínda que sexa de protección. En Galicia, cun público, sae un caso
na película no que se decataron cando as máquinas estaban a facer todas as vías para
levar a maquinaría ao monte. Os afectados len rapidamente os estudos de impacto
ambiental, ven os estudos de patrimonio e tentan comprobar se é legal todo o que
aparece ou ten ilegalidades. Se ten ilegalidades hai que alegar e se pasou o prazo hai
que ir á vía xudicial. Ao final os cidadáns teñen que facer un traballo que deberían
estar a facer persoas ás que pagamos.

O rural segue sendo de segunda en España? De segunda, de terceira e de cuarta.
Vai mesmo máis aló coa importancia que ten o sector primario en España.
Poderiamos ser, non só autosuficientes en todo tipo de materia, tanto en gandaría
como agricultura, senón que poderiamos exportar e que fose unha industria bastante
potente. As administracións están a actuar, desde que se empezou a política agraria
común, pagando aos agricultores e gandeiros para que non producisen, de tal maneira
que o que están a facer é matar os pobos e o sector primario.

